
	క.	
వ్రాలినఁ గనుఁగొని గిరిసుత, మే లహహా జాణ వగుదు మెచ్చితి నిన్నున్

లే లె మ్మనుచుఁ గవుఁగిట, గీలించి విభుని మనోజకేళిం దేర్చెన్.

	వ.	
అ ట్లుమామహేశ్వరు లన్యోన్యనురాగంబు లినుమడింప నఖండమహావైభవంబు

నఁ బ్రమోదింపుచుండి యొక్కనాఁడు.

	క.	
వేడబ మొప్పఁగ నెత్తం, బాడుచు నున్నంత గిరిజ యాటకు లోనై

యోడి శివుఁ డూరకుండినఁ, గ్రీడామోదమున గౌరి కిలకల నవ్వెన్.

	వ.	
అప్పు డమ్మహాదేవియౌద్ధత్యంబు సహింపలేక శివజటాగ్రంబున గంగ తొంగి

చూచిన దానిం గనుంగొని భవాని శంకరునిమొగంబు చూచి యిట్లనియె.

	గీ.	
ఏమి పాపం బొకింతి నే నెఱుఁగనంటి, వహహ నీకెంజడలలోన నడఁగి తొంగి

తొంగి చూచుచు నున్న దేధూర్తసతియొ, దానిచందంబు తెలుపుమా తడయ కిపుడు.

	క.	
మును దారుకావనంబున, మునిదారల భ్రమలఁ బెట్టి మోహింపఁగఁ జే

సినమేటివన్నెకాఁడవు, నినుఁ జెప్పఁగ నేల యింక నేడు వృషాంకా.

	క.	
భల్లాణరాజుకూరిమి, యిల్లాలే కడిఁదిహొయల నింపొందిన యా

చెల్లాంబం గామించిన బల్లిదుఁడవు నీహొరంగు పలుకం దరమే.

	గీ.	
సురలు నసురులు నమృతంబు సరుదుకొనఁగ, లేక పోరాడుచోఁ జక్రి లీల నొక్క

నెలఁతయై పంచి యిడుచున్న నీవు దాని, వెంటఁబడి పర్వులెత్తవె వేడబమున.

	వ.	
అని మఱియు నిట్లనియె.

	ఉ.	
అక్కట నీవు న న్నిటుల నారడిఁబెట్టి కలంపఁజూచుటల్

నిక్కముగా మదిం దెలియునేరక యూరక మోసపోతి నిం

కెక్కడిసత్యశౌచములు హీనకులంబు వెలందిఁ బెండ్లియై

డక్కగ నెత్తిఁ బెట్టుకొని టక్కులు వల్కెద వేమి చెప్పుదున్.

	గీ.	
తివిరి నామీఁద నొక్కతె దెచ్చి యిపుడు, లేదు లేదని బొంకుపల్కెద వయారె

దానిఁ క్రిందికి దించి నాదఱిని నిల్పి, మాటలాడించుమా యింక మరుగు లేల.



	 160







	క.	
తగులమి యొకచోఁ డక్కరి, వగ లొకచోఁ బెరయఁ జెలులు వంచింతురు గ

ట్టిగ నెట్టిబాస చేసిన, మగవారిని నమ్మరాదు మాట లిఁకేలా.

	వ.	
అని పలుకుచున్నసమయంబున.

	క.	
నిగిడెడు కొరకొరతోడన్, మొగ మించుక చేవురింపఁ బోణిమి నబ్రం

బుగ నగభవనునిగడితఁపు, సిగలోపలనుండి గంగ చివ్వున నుఱికెన్.

		 ఈ పేజీలో చివరి మార్పు 25 జనవరి 2023న 14:18కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

